Lanbide Heziketako gazte ekintzaileen lehiaketako 12. edizioko sariak eman dituzte 
 Lehiaketaren helburua da LHko ikasleen ekintzailetza sustatzea eta aurkeztutako proiektu onenak mamitzea  
2010eko uztailak 2, ostirala.
Lanbide Heziketako gazte ekintzaileen lehiaketako 12. edizioko sariak gaur goizean eman dituzte, Nafarroako Jauregiko tronu aretoan. Lehiaketaren helburua da Lanbide Heziketako ikastegietako ikasleen ekintzailetza sustatzea. Sariak emateko ekitaldiko burua Hezkuntza kontseilaria izan da, Alberto Catalan Higueras. 
Hezkuntza Departamentuak Nafarroako Enpresa eta Berrikuntza Zentro Europarrarekin (NEBZE) elkarlanean antolatzen du lehiaketa. Gaur goizeko ekitaldira, enpresa publiko horretako ordezkari gisa zuzendaria bertaratu da, Carmen Leza Villar. Ekitaldian izan dira, baita ere, Lanbide Heziketa eta Unibertsitate arloko zuzendari nagusia, Pedro Jose Gonzalez Felipe, eta Nafarroako Enplegu Zerbitzuko zuzendari gerentea. 

Lehiaketaren helburua da ikasleak ekintzaile izan daitezen heztea, hezkuntza mundua enpresa sorkuntzara hurbiltzea eta ikasleen ekimena, sormena eta jarrera ekintzailea saritzea. NEBZEn bideragarritasuna aztertzen dute, aurkeztutako proiektu onenak abian jartzeko asmoarekin.
Lehiaketako datuak
Lanbide Heziketako gazte ekintzaileen lehiaketak bi maila dauzka. A mailan (enpresa planak) enpresa plan osoak egiten dituzte, hasi ideiaren jatorritik eta bideragarritasuna aztertu arte. Maila hori diseinatuta dago batik bat Administrazioko eta Merkataritza eta Marketineko familien goi mailako prestakuntza zikloetarako; hala ere, gainerako familietako ikasleek ere aurkeztu ditzakete haien proiektuak.
B mailan (negozio ideia berritzaileak) ikasleek dagokien familia profesionalarekin zerikusia duten negozio ideiak detektatu eta proposatzen dituzte, modu sinplean garatuta. Lan horietan, betiere, produktu, prozesu eta hobekuntza berritzaileak aurkeztu behar dira.
Saritutako proiektuak
A mailan “Pompaelo choppers” proiektuak jaso du lehen saria: motorrak aldatzeko eta apaintzeko denda eta tailerra sortzea da helburua. Proiektua Iruñeko Donapea LHIko Mikel Mutilva Vicuña, Leire Lasa Sarasti eta Mikel Lafuente de la Torrek egin dute.
Bigarren saria “Aitonaren baratzea" proiektuari eman diote: Azkoienen nekazaritza ekologikoa sustatzeko parke tematiko bat jartzea da asmoa, energia berriztagarriekin. Proiektu hori Tafallako BHI Politeknikoko Ana Ausejo San Jose, Leire Busto Diaz de Corcuera eta Sandra Echeverria Quelek egin dute.
B mailan sari nagusia "Fastex” proiektuari eman diote: ideia da arropa dendetan probagela birtual bat jartzea; probagela hori aurrerago etxean jartzeko aukera egongo litzakete, norberak erabiltzeko. Egileak dira Jessie Buckland Perez, Pablo Velasco Echeverria, Javier Cambra Erice eta Alberto Plano Algarra, Iruñeko Cuatro Vientos Institutuko ikasleak.
Bigarren saria "Igiran” proiektuari eman diote: pieza handiak mekanizazio bidez zuzentzeko enpresa bat sortzea da ideia.  Asmatzaileak dira Iruñeko Salesianoen ikastegiko Ion Barberena Aguilera, Igor Beloqui Suescun, Andoni de Luis Martínez eta Ruben Damboriena Etxenike.
Urteko ikastegi ekintzailearen saria Cuatro Vientos Institutuak jaso du, hura izan baita proiektu gehien aurkeztu dituena. Ikastegi ekintzailearen aipamen berezia Irunberriko Sierra de Leyre BHIari eman diote. 
Sariak
Bi mailetan, lehen saria 2.000 eurokoa da eta bigarrena 1.000 eurokoa. Hala ere, sari handiena NEBZEk bideragarritasun azterketa egitea da, proiektuak abian jartze aldera.
Edizio honetan LHko ikastegi hauetako 3 eta 5 ikasle arteko taldeek parte hartu dute: Tafallako BHI Politeknikoa, Iruñeko Donapea LHI, Irunberriko Sierra de Leyre BHI, Burlatako Ibaialde BHI, San Adriango Ega BHI, Iruñeko Salesianoen ikastegia eta Iruñeko Cuatro Vientos Institutua.
A mailan 13 proiektu aurkeztu dituzte eta B mailan 17. Guztira 109 ikaslek parte hartu dute.
